
ვერსია
პროდასავლური ოპოზიციის მიერ არჩევნების ბოიკოტირება, შეცდომა და უჭკუო ნაბიჯია! / სერგი კაპანაძე  ოპოზიციის ბრალდებებს პასუხობს (ვერსია)
ავტ. თათია გოჩაძე
"ევროპული საქართველოს" ერთ-ერთი ლიდერი სერგი კაპანაძე გამოცემასთან საუბრისას იმ რეზოლუციის მიღების აუცილებლობაზე მიუთითებს, რომელზეც დეპუტატები  არჩილ ტატუნაშვილის გარდაცვალების შემდეგ მუშაობენ. მისი განმარტებით, რაც უფრო დაგროვდება ასეთი ტიპის სანქციები, მით უფრო დიდია ალბათობა, რომ პოტენციური დამნაშავეები ბევრჯერ დაფიქრდნენ, სანამ კანონს დაარღვევენ. 

რაც შეეხება საპრეზიდენტო არჩევნებისთვის ოპოზიციის ერთობლივ კონსულტაციებს და მასში მონაწილეობის საკითხს, რესპონდენტი განმარტავს, რომ  ყველა პოლიტიკური ძალის მიზანი უნდა იყოს არა ერთმანეთისადმი კრიტიკული დამოკიდებულება და ურთიერთდაპირისპირება, არამედ რაც შეიძლება მეტი მხარდამჭერის გამოყვანა გარეთ, რათა "ქართული ოცნება" დაამარცხონ. 
"იმისთვის რომ გაიმართოს მეორე ტური, ყველა ჩვენგანმა საკუთარი ელექტორატი უნდა მიიყვანოს არჩევნებზე. ამაზე კარგი შეთავაზება არ გაგვიგია და თუ ვინმე გვაბრალებს, რომ კონსულტაციებში არ ვმონაწილეობთ, ეს მათი პოლიტიკური სტრატეგიის ნაწილია" - განმარტავს კაპანაძე და აქვე დასძენს, რომ მისი პარტიელების მოსაზრებით, ოპოზიციური პარტიები ერთმანეთთან უნდა თანამშრომლობდნენ და სადაც ორტურიანი არჩევნებია, თუ ერთიან კანდიდატზე ვერ შეთანხმდებიან, მეორე ტურში ერთმანეთს დაუჭირონ მხარი. 

პოლიტიკოსი ასევე ამბობს, რომ "ევროპული საქართველოსთვის" "ქართული ოცნების" სატელიტის სტატუსის მინიჭება მიხეილ სააკაშვილის საბჭოური სტრატეგიაა და ამის დამამტკიცებელი არცერთი არგუმენტი არ არსებობს.

"თქვენთან პირველად ვიტყვი, მოლაპარაკებებს ვაწარმოებთ სარწყავი არხების გახსნაზეც!" (ვერსია)

ავტ. თათია გოჩაძე

სტატიის თანახმად, "პატრიოტთა ალიანსის" ლიდერმა, ირმა ინაშვილმა, საქართველოს კონტროლირებადი ტერიტორიიდან გატაცებული ქართველების სახლში დაბრუნებაში კონკრეტული წვლილის შეტანისთვის, საკუთარი პარტიის წევრს კონსტანტინე მორგოშიასა და მოძრაობა "ქართული მისიის" დამფუძნებელს, გია კორკოტაშვილს მადლობა გადაუხადა. "ვერსია" დაინტერესდა, რა წვლილი შეიტანეს მათ საქართველოს მოქალაქეების ტყვეობიდან დახსნაში. 
კონსტანტინე მორგოშია განმარტავს, რომ საკმაოდ ბევრი ნაცნობი ჰყავს ვლადიკავკაზსა და პიატიგორსკში, რომელთა დიდი ნაწილი წლებია, ჩრდილოეთ და სამხრეთ ოსეთში მოღვაწეობს. მისივე თქმით, სწორედ ხსენებული საჯარო მოხელეების დახმარებით გაათავისუფლეს  ლევან ქუტაშვილი და იოსებ პავლიაშვილი. 
მორგოშია ამბობს, რომ ოკუპირებულ ტერიტორიაზე მცხოვრებლებთან კომუნიკაციის პრობლემა არ დგას, თუმცა, სხვადასხვა საერთაშორისო მისიებს, რომლებიც ჩართულნი არიან კონფლიქტის საკითხებში, არ სწყალობენ. მისივე თქმით, ისინი ადამიანურ ფაქტორს და პირდაპირ საუბარს უფრო მეტად აფასებენ. 

 ჟურნალისტის კითხვაზე, როგორ აფასებს პრემიერ-მინისტრის მიერ რუსეთის მისამართით გაკეთებულ მიმართვას, რესპონდენტი პასუხობს: "ამ განცხადებას ვაფასებ მხოლოდ დადებითად. მიმაჩნია, რომ სჯობს გვიან, ვიდრე არასდროს. როგორც რიგითი მოქალაქე, ძალიან გახარებული ვარ ამ განცხადებით და მიმაჩნია, რომ არის რეზერვი და პოტენციალი, რომ დიალოგი შედგეს."

მორგოშია აცხადებს, რომ დე ფაქტო ხელისუფლების წარმომადგენლებთან აწარმოებს მოლაპარაკებებს სარწყავი არხების გახსნაზე, რომელიც გადაკეტილია და ქართველი გლეხები ვერ ახერხებენ მიწის დამუშავებას. მას იმედი აქვს, რომ რამდენიმე სარწყავი არხი საგაზაფხულოდ გაიხსნება.
გიორგოს კარაძაფერისი: "ბერძნები, სხვა ემიგრანტებთან შედარებით, ყველაზე საშიშად ქართველებს თვლიან!" / ექსკლუზიური ინტერვიუ საბერძნეთის პარლამენტისა და ევროპარლამენტის წევრთან (ვერსია)

ავტ. ნინო ბაჯელიძე

ბერძენი პარლამენტარი,  პარტია „სახალხო მართლმადიდებლური ერთობის“ ლიდერი გიორგოს კარაძაფერისი გამოცემასთან ინტერვიუში  საქართველოსა და საბერძნეთს შორის ურთიერთობების განმტკიცების გზებზე საუბრობს, მათ შორის, თუნდაც კულტურულ და სამეცნიერო სფეროში. ის ასევე აფასებს საქართველოს საგარეო ურთიერთობებს: 

"თქვენ ძალიან ახლოს ხართ თქვენს გიგანტურ მეზობელთან და არ შეგიძლიათ, გათავისუფლდეთ მისგან. როგორც ჩანს, ეძებთ გზებს... რამდენადაც არ უნდა აჩვენოთ თქვენი ევროპული უფლებები, გიგანტის ჩრდილი ყოველთვის დაეცემა თქვენზე. თასმა ყოველთვის იქნება გაჭიმული და თქვენ ყოველთვის გექნებათ სანერვიულო." - განმარტავს რესპონდენტი. 
მისივე მოსაზრებით, ერთადერთი გამოსავალი საქართველოს ევროკავშირში გაწევრიანებაა, მაგრამ ეს გზა უამრავი დაბრკოლებით იქნება სავსე. 

პოლიტიკოსი ასევე მიანიშნებს ქართველების კრიმინალურ საქმიანობაზე საბერძნეთში. მისი თქმით,  ყაჩაღობის და ქურდობის ფაქტებს ისეთი მასშტაბური ხასიათი აქვს, რომ ბერძნები ყველაზე საშიშ ხალხად ქართველებს თვლიან, სხვა ნებისმიერ ემიგრანტთან შედარებით. ის დასძენს, რომ ამის შესახებ ცნობილია საქართველოს ხელისუფლებისთვისაც და მთავრობა სერიოზულ ძალისხმევას იჩენს, შეცვალოს ეს კატასტროფული მდგომარეობა.
თურქეთში, "კანონიერი ქურდების" წინააღმდეგ, მასშტაბური სპეცოპერაცია იგეგმება! (ვერსია)

რუბრიკა - პატიმრის დღიური

გამოცემის ინფორმაციით, საპრეზიდენტო არჩევნების წინ, უფრო კონკრეტულად კი ზაფხულში, თურქეთში მასშტაბური სპეცოპერაცია იგეგმება, რომლის მიზანი მეზობელი ქვეყნიდან ქართველი კანონიერი ქურდების ჩამოყვანაა.
აქვე ნათქვამია, რომ მას შემდეგ, რაც რუსეთმა ქართველ "კანონიერ ქურდებზე" ნადირობა გამოაცხადა, მათი  აბსოლუტური უმრავლესობა სწორედ თურქეთს აფარებს თავს და ამ ქვეყნის შინაგან საქმეთა მინისტრის, სულეიმან სოილუს საქართველოში ვიზიტიც სწორედ ამ საკითხს უკავშირდება. 

"ვერსიის" ინფორმაციით, სოილუმ ქართულ მხარესთან დასაჭერი ქურდების სია შეათანხმა და მასში, მისივე მოთხოვნით, ყველაზე გავლენიანი ქურდი ნადირ სალიფოვი, იგივე „გული“ და მინდია გორაძე, იგივე „ლავას ოღლი“ არ მოხვდნენ, რადგან ორივე მათგანი პირადად რეჯეფ ტაიპ ერდოღანის მფარველობით სარგებლობს, მეორეს მხრივ კი, სალიფოვისა და გორაძის დაჭერა-ექსტრადიცია არც ქართული მხარის ინტერესებში შედის.
კორუფციული დარღვევები ბათუმის მერიაში?! / არამიზნობრივად გახარჯული საბიუჯეტო სახსრები და კორუფციის რისკი სახელმწიფო შესყიდვებში! (ვერსია)

ავტ. მაია მიშელაძე

გამოცემა სახელმწიფო აუდიტის სამსახურის მიერ დადებულ დასკვნას აქვეყნებს, რომელიც ქალაქ ბათუმის მუნიციპალიტეტის მერიის 2016 წლის 31 დეკემბრის ფინანსური ანგარიშგების აუდიტს მოიცავს. მასში მოყვანილია ფაქტები უხეში საბუღალტრო შეცდომების, დარღვევებით ჩატარებული სახელმწიფო შესყიდვები, კორუფციისა და სახელმწიფო სახსრების არამიზნობრივად განკარგვის რისკების შესახებ.
რეზონანსი 
რუსეთ-საქართველოს ომის 10 წლისთავზე - საქართველოს მხარდამჭერი რეზოლუცია ევროკავშირისგან (რეზონანსი) 
ავტ.: თიკო ოსმანოვა

სტატიაში ნათქვამია, რომ ევროპარლამენტი საქართველოსთან დაკავშირებით მორიგ რეზოლუციას მიიღებს, სადაც, სავარაუდოდ, რუსეთი ოკუპირებულ ქვეყნად იქნება მოხსენიებული, რადგან ეს რეზოლუცია აგვისტოს ომის 10 წლისთავს უკავშირდება.

ევროკავშირში საქართველოს ელჩ ნატალია საბანიძის განცხადებით, პოლიტიკური ჯგუფი ახლა იმას განიხილავს, თუ ვინ დაწერს რეზოლუციის ტექსტს. იგი პოზიტიურად აფასებს იმ ფაქტს, რომ ამ პროცესს ემთხვევა საქართველოს პარლამენტის გადაწყვეტილება "რუსეთის ფედერაციის მიერ ოკუპირებულ აფხაზეთსა და ცხინვალის რეგიონში ადამიანის უფლებების უხეში დარღვევისა და "ოთხოზორია-ტატუნაშვილის სიის" შესახებ საპარლამენტო რეზოლუციის მიღების თაობაზე და არ გამორიცხავს, საქართველოს პარლამენტის მიერ მიღებული დოკუმენტი გარკვეულწილად ევროპარლამენტის რეზოლუციაშიც აისახოს.

რაც შეეხება შეზღუდვებს, რაც "ოთხოზორია-ტატუნაშვილის" სიაში შესულ პირებს, შესაძლოა, ევროკავშირის მიერ დაუწესდეს, ელჩის განმარტებით, პირველ რიგში, საქართველოს პარლამენტმა უნდა ჩამოაყალიბოს მონახაზი, რა ტიპის შეზღუდვებზეა საუბარი და შემდეგ გავრცელდეს მოწოდება, რომ სხვებმაც მხარი დაუჭირონ ამ ნაბიჯს. 

დასავლეთის მხრიდან მორიგ რეზოლუციას მიესალმებიან პოლიტოლოგებიც, თუმცა ამისგან რამე გარღვევას არ ელოდებიან.  

გია ხუხაშვილის განცხადებით, პრობლემის გადაჭრის კუთხით ამ რეზოლუციას ნულოვანი შედეგი ექნება. – „რუსეთი რომ ყურადღებას მიაქცევს ამ რეზოლუციას ან ჩვენი პრემიერის მიამიტ ოცნებებს აასრულებს, რა თქმა უნდა, ამის იმედი არ უნდა გვქონდეს“, - აცხადებს ხუხაშვილი. 

რეზოლუციისგან გარღვევას არც ნიკა ჩიტაძე ელოდება, რომელიც ხაზს უსვამს, რომ მსგავსი დოკუმენტები, ძირითადად სარეკომენდაციო ხასიათს ატარებს. 
"ვითარება გაცილებით რთულია, ვიდრე 10 წლის წინ რუსეთთან ომისას" - ვახტანგ ძაბირაძე მიიჩნევს, რომ საქართველო ფრთხილად უნდა იყოს (რეზონანსი) 

ავტ.: თიკო ოსმანოვა

ინტერვიუ ვახტანგ ძაბირაძესთან 

ვახტანგ ძაბირაძე „რეზონანსთან“ ინტერვიუში „რუსთავი ორის“ ეზოში მომხდარ ინციდენტსა და „ტატუნაშვილი-ოთხოზორიას“ სიაზე საუბრობს. 

რესპონდენტი მიიჩნევს, რომ „ქართულ მარშს“ პროტესტის გამოხატვის უფლება ჰქონდა, თუმცა, მას რადიკალური ზომებისთვის არ უნდა მიემართა. ვახტანგ ძაბირაძე ხელისუფლებას მოუწოდებს სამართლებრივი ფორმით იმოქმედოს, რათა მსგავსმა შემთხვევებმა ქვეყანაში დესტაბილიზაცია არ გამოიწვიოს. 

ძაბირაძე „ტატუნაშვილი-ოთხოზორიას სიასა“ და პარლამენტის მიერ რუსეთის წინააღმდეგ მიღებულ რეზოლუციაზეც საუბრობს. იგი მსგავსი დოკუმენტის მიღებას მიესალმება და მიიჩნევს, რომ საპარლამენტო უმრავლესობის გადაწყვეტილება სწორი იყო, თუმცა, ფიქრობს, რომ ეს ნაბიჯი ქართულ-რუსულ ურთიერთობებს რადიკალურად ვერ შეცვლის.  - „ეს არ არის ისეთი საკითხი, რომელიც ქართულ-რუსულ ურთიერთობაში რადიკალურად შეცვლის რამეს, მაგრამ ვინ როგორ გამოიყენებს ამას, ეს უკვე სხვა საკითხია. შესაძლოა, ამის გამოყენებას შეეცადოს რუსული ან თუნდაც აფხაზური მხარე, მაგრამ მთლად გაჩუმებაც არ იქნებოდა სწორი. ზოგადად, ამ ურთიერთობაზე თუ ვისაუბრებთ, ჯობია, ვიმოქმედოთ ფრთხილად.

დღეს ვითარება გაცილებით რთულია, ვიდრე 10 წლის წინ, მიუხედავად იმისა, რომ 10 წლის წინ საომარი მოქმედებები გვქონდა რუსეთთან. არ შეიძლება, ამ ბრძოლაში ვიყოთ ავანგარდში, მაგრამ ვერც ნეიტრალურები ვიქნებით. მოკრძალებული, მაგრამ პრინციპული პოზიცია უნდა გვქონდეს“, - აცხადებს ძაბირაძე. 

"საქართველო ძალის გამოუყენებლობაზე დოკუმენტს ხელს მოაწერს" - პოლიტოლოგებს მიაჩნიათ, რომ ეს სერიოზულ დაძაბულობას გამოიწვევს საქართველოში (რეზონანსი) 

ავტ.: ეკატერინე ბასილაია

გამოცემის ცნობით, ქართული მხარე თანახმაა, ჟენევის დისკუსიის ფარგლებში ხელი მოაწეროს ძალის გამოუყენებლობის შესახებ დოკუმენტს, რასაც წლებია, ითხოვენ ცხინვალისა და აფხაზეთის რეჟიმები და, რუსული მხარის განცხადებით, ესაა "დიდი ხნის ნანატრი გარღვევა".

რუსულ მედიაში გავრცელებულ ამ ცნობას თბილისში ადასტურებენ და ამბობენ, რომ ხელმოწერა მოხდება, მაგრამ ეს არ ათავისუფლებს რუსეთს ძალის გამოუყენებლობის იურიდიული ვალდებულების დადასტურებისგან.

რუსულ "კომერსანტთან" საუბრისას გრეგორი კარასინი ადასტურებს, რომ დოკუმენტზე ხელმოწერა მართლაც იგეგმება და ეს საკითხი დეკემბერში გამართულ შეხვედრაზე განიხილეს. 

„კომერსანტის“ ცნობით, ეს არის "გარღვევა", თუმცა იქვე ნათქვამია, რომ ქართულ ოპოზიციაში დეკლარაციაზე ხელის მოწერას განიხილავენ როგორც "ქვეყნის ფუნდამენტური ინტერესების ღალატს", რომელსაც მთავრობის გადაყენების მოთხოვნა შეიძლება მოჰყვეს".

ამ დეკლარაციის ხელმოწერაზე მზადება დაადასტურა საქართველოს საგარეო საქმეთა მინისტრის მოადგილე დავით დონდუამ, რომელიც ამბობს, რომ საქართველოს მიზანია, ჟენევის ფორმატში დაიწყოს საგნობრივი განხილვა 2008 წლის ცეცხლის შეწყვეტის შეთანხმების შესრულებისა და კონფლიქტის მშვიდობიანი დარეგულირებისთვის, რაც აქამდე ვერ ხერხდება.

მისივე თქმით, ჟენევაში გაგრძელდება მოლაპარაკება, რათა მოიძებნოს კონფლიქტის მშვიდობიანი დარეგულირების გზები, საერთაშორისო სამართლისა და 2008 წლის ცეცხლის შეწყვეტის შეთანხმების პირობების შესაბამისად.

"თუ პროცესი კონსტრუქციულად წარიმართა, ეს აჩენს ჟენევის საერთაშორისო დისკუსიების ფორმატში შემდგომი საგნობრივი მოლაპარაკებისთვის სივრცეს და მაღალი პოლიტიკური დონის ჩართულობის შესაძლებლობას, რის თაობაზეც ჩვენ მზაობა უკვე გამოვხატეთ",  - დასძენს დონდუა.

კონფლიქტოლოგ ირაკლი ცქიტიშვილის განცხადებით, ძალის გამოუყენებლობაზე დოკუმენტს მხოლოდ საქართველომ და რუსეთმა უნდა მოაწერონ ხელი, სხვა ყველა შემთხვევა თბილისისთვის წამგებიანია.

მისი თქმით, გამოწვევები ბევრია - ერთი, რომ რუსეთი ამ ხელმოწერით საერთაშორისო მასშტაბით ჩაიწერს ქულას, მაგრამ რადგან ყოველთვის არღვევს ხელშეკრულებებს, როცა დასჭირდება, ამასაც დაარღვევს, საქართველო კი, რომელიც იცავს ყველა საერთაშორისო წესს, ხელფეხშეკრული იქნება.

გარდა ამისა, გამოწვევაა ისიც, რომ დოკუმენტს აფხაზეთი და ოსეთიც მოაწერენ ხელს და რუსეთი, როცა დასჭირდება, ამასაც სათავისოდან გამოიყენებს.

ცქიტიშვილის განმარტებით, ამ დოკუმენტზე ხელის მოწერა სულაც არ ნიშნავს, რომ რუსეთმა აიღო ვალდებულება და საქართველოს წინააღმდეგ ძალისმიერ შეტევას მომავალში არ განახორციელებს. ამის არანაირი გარანტია არ არის. უფრო მეტიც, რუსეთი ამ დოკუმენტს სათავისო ინტერპრეტაციას მისცემს, როდესაც დასჭირდება. მისი თქმით, ასეთ დოკუმენტზე ხელის მოწერა საქართველოს კარგს არაფერს მოუტანს და სერიოზული დაპირისპირება დაიწყება ოპოზიციასა და ხელისუფლებას შორისაც. 

"საქართველო ნატოში გაწევრიანების კუთხით უკეთეს მდგომარეობაშია, ვიდრე თავის დროზე ლიტვა იყო" - ლიტვის საგარეო საქმეთა მინისტრის თქმით, საქართველომ ყველაფერი უნდა გააკეთოს, რომ ევროპაში თავშესაფრის მაძიებელთა რიცხვი არ გაიზარდოს (რეზონანსი) 

ავტ.: აკაკი გვიმრაძე

ინტერვიუ ლინას ლინკევიჩუსთან 

ლინას ლინკევიჩუსი ინტერვიუში საქართველო-ევროკავშირის ურთიერთობასა და ჩვენი ქვეყნის ნატოში გაწევრიანების პერსპექტივაზე საუბრობს. მისი თქმით, საქართველომ ყველა ღონე უნდა იხმაროს, რათა თავშესაფრის მაძიებელთა რიცხვის უარყოფითი დინამიკა შეიცვალოს და უვიზო რეჟიმის არსებობას საფრთხე არ შეექმნას. 

ლიტვის საგარეო საქმეთა მინისტრი ინტერვიუში ხაზს უსვამს, რომ საქართველოს ნატოში გაწევრიანების პოლიტიკური გადაწყვეტილება მიღებულია, თუმცა, კონკრეტული თარიღის დასახელება ამ ეტაპზე რთულია. 

„გულახდილად გეტყვით, რომ საქართველო ლიტვასთან შედარებით წევრობის კუთხით უკეთეს მდგომარეობაშია, ვიდრე ჩვენ ვიყავით თავის დროზე. ჩემთვის პირადად არაერთხელ უთქვამთ დასავლელ პარტნიორებს, რომ ლიტვა ვერ გახდება ნატოს წევრი და ამის იმედი ტყუილად ნუ გექნებათო - საქართველოს შემთხვევაში კი პირიქითაა, ალიანსმა უკვე მიიღო გადაწყვეტილება, რომ თქვენ გახდებით ამ დიდი ოჯახის განუყოფელი ნაწილი.

ბუქარესტის სამიტზე მიღებული გადაწყვეტილება ძალაშია და ის შესაბამისი ფაქტორების დადგომის შემდეგ რეალიზებული იქნება.

დღეს საქართველოსა და ნატოს შორის თანამშრომლობა ისეთი მჭიდრო და აქტიურია, როგორც არასდროს. საქართველოს აქვს ყველა მექანიზმი საიმისოდ, რომ წევრობისთვის საუკეთესოდ მოემზადოს, არსებობს სპეციალური პროგრამები, რომელთა ერთობლიობა, ფაქტობრივად, იგივეა, რა ეფექტსაც მაპი (გაწევრიანების სამოქმედო გეგმა) იძლევა, არსებობს ნატო-საქართველოს კომისია, მოკლედ, თქვენ გაქვთ ყველა ინსტრუმენტი, რამაც ქართველი ხალხი უნდა დაარწმუნოს, რომ ბუქარესტის სამიტზე მიღებული გადაწყვეტილების რეალიზება მიმდინარეობს“, - აცხადებს ევროპელი დიპლომატი და დასძენს, რომ ნატოსკენ სწრაფვისთვის აუცილებელია დემოკრატიის განვითარება, ამ კუთხით კი საქართველოში პროგრესი აშკარაა. 

ლინას ლინკევიჩუსი ინტერვიუში ასევე ხაზს უსვამს, რომ პოლიტიკური რევანში ქვეყნის განვითარების პროცესს მნიშვნელოვნად აფერხებს.  – „ტოლერანტობა არის დასავლეთის ერთ-ერთი მნიშვნელოვანი ფასეულობა და, შესაბამისად, არა მგონია, რომ პოლიტიკური რევანში და ოპონენტების ციხეში ჩასმა ქვეყნის დემოკრატიულ განვითარებას წაადგეს - კარგად უნდა გვესმოდეს, რომ ნატო, ეს არის უპირველეს ყოვლისა დემოკრატიული კავშირი“, - აღნიშნავს ლინკევიჩუსი. 

ლიტვის საგარეო საქმეთა მინისტრი რუსეთ-საქართველოს ურთიერთობაზეც საუბრობს და ამბობს, რომ ნებისმიერი უკანდახევა თუ დათმობა შესაძლოა, სისუსტედ იყოს რუსეთის მხრიდან აღქმული და მას შემდეგი ქმედებების ბიძგი მისცეს. მისი თქმით, ამის ნათელი მაგალითი ბუქარესტის სამიტია, სადაც გადაწყვეტილება იქნა მიღებული, რომ საქართველოსთვის მაპ-ის მიცემა რუსეთის აგრესიისგან თავის არიდების გამო უნდა გადადებულიყო, თუმცა, დასავლეთის ეს ნაბიჯი კრემლმა სისუსტედ აღიქვა. 

ბრიტანეთის საგარეო საქმეთა მინისტრი პირადად პუტინს ადანაშაულებს (რეზონანსი) 

ავტ.: ნინო ქეთელაური

ბრიტანეთი რუსეთის მთავრობის მიმართ წნეხს არ შეაჩერებს, - ამის შესახებ დიდი ბრიტანეთის საგარეო საქმეთა მინისტრმა ბორის ჯონსონმა განაცხადა. მისი თქმით, სკრიპალის მოკვლის ბრძანება, პირადად პუტინისგან მოდიოდა.

პოლიტოლოგი სოსო ცინცაძე აცხადებს, რომ ბრიტანეთის საგარეო საქმეთა მინისტრის განცხადება ორ ქვეყანას შორის კიდევ უფრო დრამატიზებულ რეალობას ქმნის და რუსეთსა და დიდ ბრიტანეთს შორის ურთიერთობა უახლოეს მომავალში ვერ დასტაბილურდება. 

ტრამპმა პუტინს გამარჯვება არ მიულოცა (რეზონანსი) 

ავტ.: ნინო ქეთელაური

დონალდ ტრამპი ვლადიმერ პუტინისთვის რუსეთის საპრეზიდენტო არჩევნებში გამარჯვების მილოცავს არ აპირებს. ამის შესახებ თეთრ სახლში განაცხადეს და აღნიშნეს, რომ არჩევნების შედეგი მათთვის მოულოდნელი არ ყოფილა.

პოლიტოლოგ ნიკა ჩიტაძის შეფასებით, აშშ-ის მხრიდან მსგავსი განცხადება იყო მინიშნება, რომ რუსეთში არჩევნები გაყალბდა, ან პუტინის სააგიტაციო მანქანა იმდენად კარგად მუშაობს, რომ ეს შედეგი თავიდანვე ნათელი იყო.

პარლამენტი და მთავრობა საპენსიო რეფორმაზე ვერ თანხმდებიან - უმრავლესობის ფრაქცია მთავრობის ინიციატივის დროებით შეჩერებას ითხოვს (რეზონანსი) 

ავტ.:  ნათია ლომიძე

გამოცემის ცნობით, საპენსიო რეფორმა, რომელიც მთავრობამ პარლამენტს წარუდგინა, 2018 წლის მესამე კვარტალიდან უნდა ამოქმედდეს, თუმცა, როგორც აღმოჩნდა, საპარლამენტო უმრავლესობისთვის მთავრობის იდეა სულაც არ არის მისაღები. ამიტომ მათ საპენსიო რეფორმის ალტერნატიული მოდელი მოამზადეს, სპეციალისტები კი დეპუტატთა ახალ მოდელს არ ეთანხმებიან. მათი აზრით, ინიციატივა ამ შემთხვევაში უადგილოა.

ფრაქცია "ქართული ოცნება-სოციალ-დემოკრატები" მთავრობას საპენსიო რეფორმის ალტერნატიულ მოდელს სთავაზობს. პროექტი პარლამენტის წევრმა ბექა ნაცვლიშვილმა წარადგინა. მან მომზადებული დოკუმენტის საჯარო განხილვა და საპენსიო რეფორმის პროცესის დროებით შეჩერება მოითხოვა.

„ჩვენი ფრაქციის მიერ მომზადებული საპენსიო სქემა მრავალსვეტიანია. 750 ათასი პენსიონერისთვისაც საბაზისო პენსია გაიზრდება ყოველწლიურად, საშუალო ხელფასის ზრდის პროპორციულად და მიაღწევს საშუალო ხელფასის მინიმუმ 17%-ს. სქემის ცენტრალური ღერძია მეორე სვეტი, რომელიც ეფუძნება თაობათაშორისი სოლიდარობის პრინციპს, სადაც პენსია გაიცემა მოქალაქის სტაჟისა და დამსახურების მიხედვით. მეორე სვეტი ფინანსდება დაუბეგრავი ხელფასის 2%-ს პლუს 2%-ის პრინციპით. იგი სავალდებულოა ყველა დასაქმებულისთვის, სანამ პენსიაზე არ გავა. გაზრდილი პენსიის გაცემა მოხდება რეფორმის ამოქმედებიდან მეორე წელსვე და არა 25-წლიანი ლოდინის შემდეგ.

მესამე სვეტი გულისხმობს ინდივიდუალურ დაგროვებას 2%-იანი კონტრიბუციის სახით. იგი იქნება სავალდებულო ყველასათვის, ხოლო ნებაყოფლობითი 50 წელს გადაცილებული დასაქმებულებისათვის", - აღნიშნა ბექა ნაცვლიშვილმა.

აღნიშნულ ინიციატივას  ყალბ სოლიდარობას უწოდებს „ახალი ეკონომიკური სკოლის“ ხელმძღვანელი პაატა შეშელიძე. მისი თქმით, ეს მოდელი ეკონომიკური კუთხით ქვეყანას ვერ განავითარებს, პირიქით, შეიძლება იმ ადამიანების მდგომარეობა, რომლებიც დღეს მომავლისთვის შრომობენ, დაამძიმოს. 

შეშელიძის განმარტებით, „სოციალ-დემოკრატების“ ინიციატივა გულისხმობს იმასაც, რომ სახელმწიფომ უნდა წაართვას ვიღაცას თანხა და პენსიონრებს დაურიგოს. ეს მოდელი არ მუშაობს, რომ მუშაობდეს, საბჭოთა კავშირი დღემდე იარსებებდა და ჩვენ იქ ვიცხოვრებდით.

ახალგაზრდა ფინანსისტთა და ბიზნესმენთა ასოციაციაში მიაჩნიათ, რომ სოციალ-დემოკრატების მიერ წამოყენებულ ინიციატივაში ბევრი საკითხი გაუგებარია. აფბა-ს ანალიტიკოს ანდრია გვიდიანის აზრით, ეს ყველაფერი ახალი ველოსიპედის გამოგონების მცდელობაა და არა საკითხზე მსჯელობა.
ხალხს ეშინია, რომ საყოველთაო დაზღვევიდან ამოაგდებენ  - რას ემსახურება პოლიკლინიკებში მიმდინარე გაცხარებული აღრიცხვა? (რეზონანსი) 

ავტ.: მარი ჩიტაია

სტატიის თანახმად, ამბულატორიებში საყოველთაო დაზღვევის პროგრამაში მონაწილე პირების აღრიცხვა მიმდინარეობს. არაოფიციალური ინფორმაციით, მოქალაქეების აღრიცვა ხარჯების ოპტიმიზაციისკენ მიმართული გადაწყვეტილებაა. ჯანდაცვის სამინისტროში კი განმარტავენ, ცვლილება სტატისტიკის გაუმჯობესებას ემსახურება. სპეციალისტების აზრით, სახელმწიფო პოლიკლინიკებში მიმდინარე რეფორმას, შესაძლოა, მოჰყვეს ხარჯების გადანაწილება, მაგრამ არა შემცირება.

ისინი იმედოვნებენ, რომ ამბულატორიებში აქამდე არსებული ქაოსი მოწესრიგდება და საბოლოოდ გაირკვევა როგორც ამა თუ იმ ამბულატორიაზე "მიმაგრებული" ბენეფიციარების რაოდენობა, ასევე მომსახურების სერვისთან დაკავშირებული ვალდებულებები, რის შესახებ ინფორმაცია ხშირად ექიმებსაც არ აქვთ.

სამოქალაქო პლატფორმა "ახალი საქართველოს" ერთ-ერთი დამფუძნებელი, ჯანდაცვის პოლიტიკისა და მართვის სპეციალისტი სერგო ჩიხლაძე აცხადებს, რომ სამინისტრომ გაითვალისწინა "აუდიტის სამსახურის" დასკვნა, რეკომენდაციები და ქმედითი ნაბიჯის გადადგმას შეუდგა.
დასაქმებულთა ნახევარი მინიმალურ ხელფასზე შეუსვენებლად მუშაობს (რეზონანსი) 

ავტ.: ნათია ლომიძე

„რეზონანსის“ ინფორმაციით, კერძო სექტორში დასაქმებულებს ხშირად გრაფიკის გარეშე უწევთ მუშაობა. გარდა იმისა, რომ მათ დასვენების დღეები, ფაქტობრივად, არ გააჩნიათ, არაერთი შემთხვევაა, რომ გაწეული სამუშაოს შესაბამის ანაზღაურებასაც ვერ იღებენ. პრობლემაა კუთვნილ შვებულებაში გასვლაც. პროფკავშირების წარმომადგენლები აცხადებენ, რომ ქვეყანაში არ არსებობს კანონმდებლობა, რომელიც მსგავს საკითხებს მოაგვარებს.

"აიპიემ"-ის კვლევის თანახმად, თითქმის ყოველი მეორე დასაქმებული ადამიანი (43%) ყოველდღე, შაბათ-კვირის ჩათვლით, მუშაობს. კვლევის ფარგლებში 500 რესპონდენტი გამოიკითხა მათი დასაქმების მდგომარეობისა და სამუშაო დატვირთვის შესახებ. 

ზეგანაკვეთური მუშაობის ფაქტებზე ამახვილებს ყურადღებას პროფკავშირების წარმომადგენელი რაისა ლიპარტელიანი. როგორც მან აღნიშნა, სამუშაო საათებისა და დღეების გადაჭარბება ხდება ყველა კომპანიაში, იქნება ეს კერძო თუ საჯარო და არ ნაზღაურდება.

ახალი თაობა

„ცხინვალმა ტატუნაშვილის ცხედარი გადმოგვცა (ახალი თაობა)

ავტ. შორენა მარსაგიშვილი

სტატიაში ნათქვამია, რომ ცხინვალის დე ფაქტო ხელისუფლებამ არჩილ ტატუნაშვილის ცხედრით ვაჭრობის 26 დღიანი პროცესი დაასრულა და ნეშტი ტყვეობიდან გაათავისუფლა. 
სტატიის ავტორი ასევე წერს, რომ ტატუნაშვილის ცხედრის დაბრუნებას საქართველოს ხელისუფლება უახლოეს მომავალში აღარ ელოდა, სწორედ ამიტომ გააკეთებინეს 19 მარტს გოგა ხაინდრავას გაუგებარი განცხადება, რომ საკითხი მშვიდობიანი გზით უნდა მოგვარებულიყო და საზოგადოება შეუძლებელს არ უნდა შეჭიდებოდა. 

სტატიაში ასევე აღნიშნულია, რომ ამავე თემაზე რეზოლუციის მიღება საქართველოს პარლამენტს ძალიან გაუჭირდა. სტატიის ავტორი რეზოლუციის შინაარსს განმარტავს. 

„ამაზრზენია, როცა გვამით ვაჭრობას იწყებ და გვამს აპატიმრებ“ (ახალი თაობა)

ავტ. გულიკო ბალაძე

ქართულ-ოსურ ურთიერთობებზე მომუშავე არასამთავრობო ორგანიზაცია „კოალიცია დევნლთა უფლებებისთვის“ თავმჯდომარე ზურაბ ბერდიანიშვილი აცხადებს, რომ არჩილ ტატუნაშვილის ცხედრის საქართველოსთვის გადაცემა რუსეთის პრეზიდენტის არჩევის შემდეგ იგეგმებოდა და ასეც მოხდა.  
რესპონდენტი ცხინვალში გამართულ საპროტესტო აქციასაც ეხმაურება, სადაც, გავრცელებული ინფორმაციით, ადგილობრივებმა მოითხოვეს, ტატუნაშვილის ცხედარი არ გადასცემოდა ოჯახს. ბერდიანიშვილის განმარტებით, ცხინვალის მოსახლეობა მხოლოდ საკუთარი დაკარგული მოქალაქეების შესახებ ინფორმაციას ითხოვდა და სურდა, ხმა მიეწვდინა საერთაშორისო საზოგადოებისთვის, ცრუ ინფორმაციის გავრცელებას კი რუსული მედიასაშუალებები ცდილობდნენ. მისივე ინფორმაციით, იქაურ საზოგადოებაში ძალიან ჯანსაღი დამოკიდებულებაა ტატუნაშვილის საქმისადმი და მათ მიაჩნიათ, რომ ამაზრზენია გარდაცვლილი ადამიანის გვამით ვაჭრობა. 
თორნიკე შარაშენიძე: „ჩვენს ოკუპირებულ ტერიტორიებზე ჩვენი სპეცსამსახურები უნდა გააქტიურდნენ“ (ახალი თაობა)

ავტ. ნათია ხურცილავა

ინტერვიუ თორნიკე შარაშენიძესთან. 

საერთაშორისო ურთიერთობების სპეციალისტი თორნიკე შარაშენიძე გამოცემასთან ინტერვიუში რუსულ-ქართულ ურთიერთობებს განიხილავს. მისი მოსაზრებით, შექმნილ ვითარებაში საქართველოსთვის ერთადერთი გამოსავალი სპეცსამსახურების გააქტიურება და გამოვლენილი დამნაშავეების ინტერპოლით ძებნილთა სიაში ჩასმაა. 
„ჩვენი სპეცსამსახურები უნდა ჩავიდნენ ოკუპირებულ ტერიტორიებზე და იმ სეპარატისტებს, ვინც ჩენს ქართველს აწამებდა ან კლავდა, აქ ჩამოიყვანონ და საკადრისი პასუხი გასცენ. ეს ამ ვითარებაში სრლუად ადეკვატური ქმედებაა“ - განმარტავს ექსპერტი. 
შარაშენიძე იხსენებს, რომ როდესაც ყოფილმა პრემიერ-მინისტრმა ირაკლი ღარიბაშვილმა წამების კადრების შესახებ ინფორმაცია გაახმოვანა, მოგვიანებით, გაირკვა, რომ აწამებდნენ იმათ, ვინც გალელ ქართველებს აწიოკებდა. რესპონდენტის თქმით, წამება სულაც არ არის მისასალმებელი, თუმცა, რუსებმა უნდა იცოდნენ, რომ თუკი ოსი ან აფხაზი მოკლავს ქართველს, რეაგირება იქნება უმკაცრესი. 
„ქართული ოცნება“ ივანიშვილისგან დისტანცირებას ცდილობს“ / რატომ გადაიფიქრა მმართველმა გუნდმა რელიგიური გრძნობების შეურაცხყოფის შესახებ კანონის მიღება (ახალი თაობა)

ავტ. შორენა მარსაგიშვილი

ინტერვიუ ნიკოლოზ მჟავანაძესთან.

„უფლებამდაცველთა გაერთიანების“ თავმჯდომარე ნიკოლოზ მჟავანაძე გამოცემასთან ინტერვიუში ქვეყანაში მიმდინარე პროცესებს განიხილავს და საუბარს იწყებს კანონპროექტით რელიგიური გრძნობების შეურაცხყოფის შესახებ, რომელიც მისმა თანამოაზრეებმა პარლამენტში განსახილველად შეიტანეს, ინიციატორი კი სოსო ჯაჭვლიანი იყო, თუმცა, მოულოდნელად, მან უკან გაიწვია კანონპროექტი, რადგან ხელისუფლებამ აღარ მოინდომა მისი განხილვა. მჟავანაძე ფიქრობს, რომ მაშინ „ხელისუფლებას იან კელიმ და მისმა თანამოაზრეებმა ყური აუწიეს“. 

რაც შეეხება მიმდინარე მოვლენებს, რესპონდენტის დაკვირვებით,  „ქართული ოცნების“ წარმომადგენელთა ნაწილი ბიძინა ივანიშვილისგან დისტანცირებას ცდილობს და საზოგადოებას თავს ისე აჩვენებენ, თითქოს მისი წყალობით არ მოხვედრილან პარლამენტში. 
უფლებადამცველს მიაჩნია, რომ ტელეკომპანია“რუსთავი 2“-თან 19 მარტს განვითარებული მოვლენები მთლიანად ხელისუფლების ბრალია და მთავრობის „სოროსისტულმა ნაწილმა“ უნდა აიღოს ამაზე პასუხისმგებლობა. 
მჟავანაძე მოუწოდებს პარლამენტს, დაიწყოს მსჯელობა რელიგიური გრძნობების შესახებ კანონზე, წინააღმდეგ შემთხვევაში, ქვეყანაში სისხლისღვრა დაიწყება. 
ხათუნა ხოფერია: „სახალხო დამცველი ადამიანების ბედით არ უნდა მანიპულირებდეს“ (ახალი თაობა)

ავტ. ნონა ცაბაძე

ინტერვიუ ხათუნა ხოფერიასთან. 

ყოფილი დეპუტატი ხათუნა ხოფერია არასამთავრობო ორგანიზაცია „სიდას" დირექტორი ზვიად დევდარიანის მისამართით ბოლო დროს გაჟღერებულ ბრალდებებზე საუბრობს, რომლის თანახმად, რამდენიმე ქალბატონმა ის სექსუალურ შევიწროვებაში ამხილა. 
ხოფერიას მოსაზრებით, დღეს სრულიად არის წაშლილი ზღვარი სიტყვის თავისუფლებასა და ცილისწამებას შორის და გარკვეული არასამთავრობო ორგანიზაციების წარმომადგენლებს არასწორად ესმით სიტყვა „ლიბერალიზმის“ მნიშვნელობა. 
რესპონდენტი ასევე აცხადებს, რომ მოქმედმა სახალხო დამცველმა ვერ მოახერხა საზოგადოებრივი მაუწყებლის სამეურვეო საბჭოს კანდიდატად ისეთი პიროვნების შერჩევა, რომლის მიამრთაც კითხვები არ არსებობს, ეს კი ამტკიცებს, რომ ის ნაკლებად ერკვევა ადამიანებში და უჭირს მათთან კომუნიკაცია. 
ხოფერია დასძენს, რომ სახალხო დამცველის მხრიდან ადამიანის ბედით უაპელაციოდ თამაში არის ძალიან ცუდი ფაქტი და პირადად მისთვის ლომჯარიამ დაკარგა ნდობა, რის გამოც, საჭიროების შემთხვევაში, ამ კონკრეტულ ომბუდსმენს არასდროს მიმართავს. 

